
Ez ei dakite zergatik

Hezkuntza Sailak ez ei du ulertzen 
publikoko langileak zergatik joan 
garen grebara. LAB sindikatuari 

galdetzea dauka. Sindikatu horrek akor-
dioa sinatu zuen sailarekin, 2023ko api-
rilean. Urte bi geroago grebara deitu dute 
haiek ere, aurrekoetan ez bezala, Hezkun-
tza Sailak hitzartutakoa bete ez duelako. 

Zehatzago esanda, hezkuntza publi-
korako hitzarturikoa ez du bete sailak. 
Joandako urte biotan ez bide dute guz-
tiona denarentzat astirik izan.

Astia izan dute, baina, sare publikoari 
kalte egiten dion matrikulazio-dekretua 
idatzi eta onartzeko. Steilasi eta EHIGEri 
esker justiziak dekretua atzera bota due-
nean, astia izan dute beste dokumentu bat 
iragartzeko, matrikulazioan eskola publi-
koari kalte egiten jarraitzeko. Astia izan 
dute, eskola pribatuetako kontzertazioa 
gelako hamahiru ikaslera jaisteko ume 
gutxiago jaiotzen delako eta, aldi berean, 
ikastetxe publikoen derrigorrezko fusioak 
agintzeko… ume gutxiago jaiotzen dela-
ko. Astia izan dute, pribatuko irakasleen 
soldata publikoaren pare edo hortik gora 
ipintzeko; hau da, diru publikoarekin ber-
din ordaintzeko irizpide garden eta kon-
trolpekoekin kontrataturiko langile pu-
blikoak eta irizpide ideologiko eta kontrol 
bakoekin kontrataturiko eskola pribatue-
tako langileak. Astia izan dute, azkenik, 

Hezkuntza Lege bat aprobatzeko, zeinean 
parean jartzen diren sare pribatu kuota-
koa eta sare publikoa, nahiz eta LOMLOEk 
sare publikoa sustatzera behartzen dituen 
herri-agintariak: 109. artikuluko hiruga-
rren puntuak "plaza publiko nahikoa ziur-
tatzera" behartzen ditu, eta 5. puntuak 
titulartasun publikoko ikastetxe-sarean 
plaza-hazkunde progresiboa" egitera.

Baina Hezkuntza Sailak ez ei daki zer-
gatik joan garen grebara. Azaldu egin 
beharko diogu, bada, horixe delako ira-
kasleok ondoen egiten dakiguna: galde-
tzen digutenean, xehe azaldu.

Grebara goaz, saila sare publikoa baz-
tertzen ari delako, berau den arren gizar-
te-kohesioaren, laikotasunaren eta euskal-
duntzearen bermea. Grebara, ordezkaritza 
sindikalarekin zintzo negoziatzeko asmo-
rik ez duelako: eseri behingoz, zehaztu ez-
tabaidaren edukia eta egutegia, hitzartu 
eskola publikoa eta bere langileak errespe-
tatuko dituen ituna, eta jendaurrean iraga-
rri akordioa betetzeko egutegia.

Grebara, horretarako arrazoiak uler-
tzen ez zituela esan zigun une berean, 
sailak argi utzi zigulako negoziazio-
mahaira eroan egin beharko dugula. 

Greba egin genuen urtarrilean, sai-
lari hilabete emateko, otsailaren 26ra 
arte, benetan laga gaitzan grebarako 
arrazoi barik. 

Gutxiengoa

Ez zuen egoki jokatu, neurriak hartu 
behar ziren, bestela, ez dugu ikasten. 
Itxuraz, ez zen ohartzen egindakoa-

ren inpaktuaz, normal jarraitzen zuen, 
batzuetan, ingurukoek baino itxura zo-
riontsuagoz. Gainera, altuegi hitz egiten 
du, hori ez zaio inori gustatzen. Dara-
biltzan alkandoren moduan: bolumen 
piktorikoa topera; eta eskertuko zenu-
kete botoi bat gehiago itxiko balu. Ez du 
fotokopiagailuan papera jartzen, eta ez 
da afarietara etortzen: horrela ez dago 
taldearen giroari eusterik. Agian, neu-
rriak hartu behar dira, ondorioren bat 
eduki dezan; badakizu ez dagoela horre-
lakorik aurreikusita, baina zerbait egin 
behar da. Luze egoten da komunean, ez 
duzue bere bikotekidea ezagutzen (fa-

matua da, zergatik ez dizue aurkeztu), 
eta bezeroek zerbait oparitzen badiote, 
pastak edo bonboiak, etxera eramaten 
ditu, ez ditu atseden-bulegoan uzten. 
Normal sartzen da, eta kafea hartzen 
du, normal. Irribarre egiten du! Lotsa-
gabea. Amorrua ematen dizu, gaur oihu 
egin diozu, denen aurrean, merezi zuen, 
inork ez du ezer esan, denak jarri dira 
nolabait zure atzean. Oihu egiteko arra-
zoiak ez du zerikusirik egin zuenarekin, 
zure zerarekin baizik, baina ez da kon-
turatzen zenbat molestatzen duen. Ba-
tek zakarrontzira bota dio molestatzen 
zuen bere karpeta bat… Ea ikasten duen. 
Gehienetan ez zarete gogoratzen egin 
zuen horretaz. Batzuk ahaztuta daukate. 
Baina hori da gutxienekoa, jada. 


